
APLIKASI HALALAN TOYYIBAN DALAM SUMBER PENDAPATAN DAN 

PEMAKANAN PENERIMA ANUGERAH KELUARGA MITHALI 

PERINGKAT NEGERI 

 

ABSTRAK 

 

Pemakanan berteraskan konsep halalan tayyiban mempunyai banyak kebaikan 

terhadap manusia. Namun, terdapat beberapa cabaran dalam mengaplikasikan konsep 

halalan tayyiban dalam aspek pemakanan iaitu berpunca daripada penggunaan sumber 

pendapatan yang tidak jelas, keruntuhan institusi kekeluargaan Islam, serta masalah 

sosial dalam kalangan remaja pada masa kini. Oleh itu, kajian yang dilaksanakan ini 

adalah bertujuan bagi mengkaji amalan sumber pendapatan dan pemakanan halalan 

tayyiban yang diamalkan oleh penerima Anugerah Keluarga Mithali peringkat negeri. 

Kajian berbentuk kualitatif ini mengaplikasikan teori beralas (Grounded Theory-GT) 

serta menggunakan dua kaedah pengumpulan data iaitu kajian dokumentasi dan kajian 

temu bual. Kajian dokumentasi dilakukan melalui penelitian dan pembacaan terhadap 

kitab suci al-Quran, kitab tafsir, hadis Nabi SAW serta kajian-kajian terdahulu. Kajian 

temu bual pula dilaksanakan melalui pendekatan Perbincangan Kumpulan Berfokus 

(Focus Group Discussion-FGD) terhadap kesembilan (n=9) buah keluarga responden 

yang terpilih. Data yang diperolehi kemudiannya dianalisis dengan menggunakan 

perisian QSR NVivo versi 7. Analisis dapatan kajian berhasil membina tiga kategori 

utama berserta enam tema bagi aspek pendapatan halalan tayyiban manakala, lima 

kategori utama berserta 19 tema bagi aspek pemakanan halalan tayyiban. Tiga 

kategori utama bagi aspek pendapatan halalan tayyiban ialah penentuan pendapatan 

halal, sumber makanan yang diperolehi jelas serta sumber pendapatan bebas syubhah. 

Kategori utama bagi aspek pemakanan halalan tayyiban pula ialah prinsip halalan 

tayyiban, adab membeli, kefahaman responden mengenai pemakanan halalan 

tayyiban, pengaruh amalan pemakanan serta adab makan. Daripada dapatan kajian ini, 

terdapat dua model utama yang dibina berdasarkan gabungan tema-tema yang 

diperolehi dan dilabelkan sebagai Pendapatan Halalan Tayyiban Keluarga Mithali 

(PNHTKM) dan Pemakanan Halalan Tayyiban Keluarga Mithali (PMHTKM). 

Kedua-dua model tersebut dijadikan sebagai bahan rujukan bagi kajian-kajian 

berkaitan akan datang. Kesimpulannya, sumber pendapatan dan pemakanan 

berteraskan konsep halalan tayyiban dilihat berperanan penting dalam pembangunan 

akhlak anak-anak. 

THE APPLICATION OF HALALAN TOYYIBAN IN INCOME SOURCES 

AND DIETARIES OF THE KELUARGA MITHALI STATE AWARD 

RECIPIENTS 

 

ABSTRACT 

 
Dietary based on the halalan tayyiban concept has many benefits for humans. 

However, there are some challenges in implementing the halalan tayyiban concept in 

the dietary aspect that stem from the usage of ambiguous income sources, the collapse 

of Islamic family institutions, and the rising social issues among teenagers nowadays. 

Therefore, this study aims to examine the application of halalan tayyiban in income 

sources and dietaries practiced by the recipients of the Exemplary Family Award at 

the state level. This qualitative study has adapted grounded theory (GT) study design 

and uses two data collection methods: documentation study and interview study.  The 

documentation study was done through research and review of the holy book of al-

Quran, tafsir books, hadith of the Prophet SAW and from previous studies papers. The 

interview study was conducted through the Focus Group Discussion (FGD) approach 

on the nine (n=9) families of the selected respondents. Data obtained were then 

analyzed by using QSR NVivo version 7 software. The outcome of this  analysis 

successfully developed three main categories with six themes for halalan tayyiban 

income aspect while, five main categories with 19 themes under halalan tayyiban for 

dietary aspect. Three main categories for halalan tayyiban income aspect are 

determined halal income, source of food obtained and source of non-syubhah income. 

Five main categories for halalan tayyiban dietary aspect are the principles of halalan 

tayyiban, buying manners, respondents’ understanding of halalan tayyiban dietary, the 



 

xx 

 

influence of dietary practices, and eating manners. From the findings in this study, 

there are two main models constructed based on the combinations of themes obtained 

and labeled as Halalan Tayyiban Income of Exemplary Family (PNHTKM) and 

Halalan Tayyiban Dietary of Exemplary Family (PMHTKM). Both models can be 

used as guidelines or reference materials for future studies. In conclusion, sources of 

income and dietary based on the halalan tayyiban concept are observed to play an 

important role in developing children’s morals. 

BAB 1 
 

PENDAHULUAN 

1.1 Pengenalan                                        

Institusi kekeluargaan adalah sebuah institusi yang berperanan sebagai asas 

kepada pembentukan keluarga yang cemerlang, sejahtera dan harmoni (Nurul Naimah 

dan Mohd Yusri, 2018: 7/136).  Terdapat kaedah serta ideologi yang tersendiri dalam 

usaha membentuk sesebuah keluarga yang sejahtera dan cemerlang di dunia dan 

akhirat. Asas pembentukan sesebuah keluarga yang cemerlang bergantung kepada 

beberapa aspek yang dititikberatkan dalam agama Islam. Antara yang difokuskan 

dalam kajian ini adalah berkenaan dengan aspek sumber pemakanan dan sumber 

pendapatan berdasarkan konsep halalan tayyiban. 

Kajian yang dilaksanakan ini adalah bertujuan mengkaji aplikasi sumber 

pendapatan dan pemakanan berteraskan konsep halalan tayyiban dalam usaha 

membangunkan keluarga yang sejahtera dan cemerlang. Oleh yang demikian, bab ini 

membahaskan mengenai aspek permasalahan kajian, objektif utama kajian ini 

dijalankan berserta persoalan yang dibangkitkan, kerangka teoritikal dan konseptual, 

kepentingan kajian, kajian-kajian lepas, skop kajian, definisi operasional bagi istilah-

istilah yang digunakan dalam kajian ini dan juga metodologi yang akan digunakan 

pengkaji semasa menjalankan kajian. 

1.2 Permasalahan Kajian 

Pendapatan dan pemakanan yang berteraskan konsep halalan tayyiban 

merupakan aspek utama yang dititikberatkan dalam agama Islam. Kedua-dua aspek ini 

dilihat saling berkait rapat antara satu sama lain serta dijangka berpotensi menjadi 

salah satu faktor utama dalam pembentukan akhlak seseorang individu. Dalam pada 

itu, terdapat beberapa isu yang menganggu pembangunan institusi kekeluargaan Islam 

khususnya di Malaysia sendiri. Permasalahan ini sedikit sebanyak telah menunjukkan 

bahawa institusi kekeluargaan yang dibina agak rapuh.  

Permasalahan utama dalam kajian ini adalah berkaitan dengan keruntuhan 

akhlak remaja punca berlakunya pelbagai masalah sosial yang turut dihadapi oleh 

masyarakat Islam khususnya di Malaysia. Selain itu, ketidakpekaan umat Islam 

terhadap penggunaan sumber pendapatan yang tidak halal dalam kehidupan seharian. 

Seterusnya, kegagalan ibu bapa dalam menyediakan pemakanan berdasarkan syariat 

Islam iaitu menerusi konsep halalan tayyiban.  

Oleh yang demikian, permasalahan tersebut telah mendorong pengkaji 

melakukan satu kajian yang mendalam mengenai hubungkait antara sumber 

pendapatan dan pemakanan dengan pembangunan institusi keluarga muslim yang 

dibina berdasarkan al-Quran dan hadis. Penyelidikan ini dilaksanakan terhadap 

penerima Anugerah Keluarga Mithali (AKM) peringkat negeri bertujuan bagi 

menghasilkan panduan asas mengenai pembentukan institusi kekeluargaan Islam yang 

cemerlang melalui penjagaan aspek-aspek yang diberi penekanan dalam agama Islam 

iaitu aspek sumber pendapatan dan pemakanan berteraskan konsep halalan tayyiban.  

1.2.1 Masalah Sosial dalam Kalangan Remaja 

Malaysia merupakan antara sebuah negara yang tidak terlepas berdepan 

dengan isu masalah sosial sehingga melibatkan berlakunya pelbagai kejadian jenayah. 

Terdapat beberapa faktor utama yang menjadi punca kepada berlakunya masalah sosial 

ini. Menurut kajian yang dilakukan oleh Zainudin dan Norazmah (2011: 135-137), 

masalah sosial yang berlaku dalam kalangan remaja kebelakangan ini dijangka 

berpunca daripada kegagalan rumah tangga yang dibina. Selain itu, berdasarkan 

penyataan daripada Exco Wanita, Pembangunan Keluarga dan Hal Ehwal Kebajikan 

Melaka, Datuk Latipah Omar, beliau menyatakan bahawa masalah sosial yang berlaku 

berpunca daripada kegagalan ibu bapa sendiri dalam membimbing anak-anak dari segi 

agama serta moral (Bernama, 2016).  

Oleh yang demikian, implikasi yang berlaku akibat daripada kegagalan 

institusi kekeluargaan ialah seperti masalah penceraian hasil daripada 

ketidaksefahaman antara pasangan suami isteri dan berlakunya masalah-masalah 

sosial dalam kalangan remaja yang terabai (Fadillah, 2016: 394-395). Antara masalah 

sosial yang berlaku ialah pergaulan bebas di antara remaja lelaki dan perempuan, 

pelacuran, penyalahgunaan dadah serta alkohol (Norharlina, 2015), perjudian, budaya 

lepak, hubungan sesama jenis, sumbang mahram, buli dan pelbagai lagi masalah-

masalah lain yang berkaitan (Zainudin dan Norazmah, 2011: 116-117).  

Masalah sosial berkaitan dengan kelahiran anak tidak sah taraf dilaporkan 

meningkat dari tahun ke tahun berserta kes sumbang mahram merupakan antara 

masalah sosial yang berlaku disebabkan keruntuhan institusi kekeluargaan Islam. 

Masalah aktiviti seksual dalam kalangan remaja ini turut membimbangkan masyarakat. 

Seramai 54, 614 kelahiran anak yang tidak sah taraf telah direkodkan pada tahun 2014 

(Sophia, 2016). Berdasarkan data yang telah direkodkan oleh Pertubuhan Kesihatan 

Sedunia (WHO) menunjukkan bahawa negara Malaysia berada pada kedudukan di 

tempat yang keempat daripada jumlah keseluruhan sepuluh negara berkaitan 

kehamilan remaja dalam lingkungan usia antara 15 hingga 19 tahun (Siti Zarinah, 

2019). Memetik ucapan daripada Menteri Pembangunan Wanita, Keluarga dan 

Masyarakat, Datuk Seri Rohani Abdul Karim, beliau menyatakan bahawa perangkaan 

kes sumbang mahram yang direkodkan oleh Polis Diraja Malaysia (PDRM) dari tahun 

2010 sehingga Mei 2017 adalah sebanyak 1, 766 kes atau 8.07 peratus (%) kes yang 

dilaporkan dalam sepanjang tempoh tersebut (Nazura Ngah et al., 2017). 

Di samping itu, kesalahan penggunaan bahan terlarang seperti dadah ialah 

merupakan antara kes-kes lain yang membabitkan masalah sosial remaja. Memetik 

penyataan yang dilaporkan Nur Afiradina (2017), terdapat sebanyak 1, 254 kes yang 

melibatkan salah guna dadah dalam kalangan remaja dari tahun 2016 sehingga April 

2017. Penyalahgunaan dadah dalam kalangan remaja telah membuatkan pelbagai 

kejadian jenayah berlaku. Anak-anak yang terabai daripada keluarga yang bermasalah 

serta pengaruh rakan sebaya merupakan antara faktor utama remaja terjerumus di 

dalam permasalahan ini.  

Kebanyakan masalah sosial yang berlaku seperti yang dinyatakan di atas 

adalah disebabkan hilangnya nilai-nilai moral dan etika pada diri seseorang individu. 

Masalah sosial yang dibincangkan di atas memberi gambaran yang jelas bahawa 

betapa pentingnya peranan sesebuah keluarga dalam membina masyarakat cemerlang 

dan sejahtera. Dalam hal ini, ibu bapa hendaklah sentiasa cakna, memberi perhatian 

secukupnya kepada anak-anak serta berusaha memastikan segala keperluan asas anak-

anak berkaitan dengan makanan dan minuman adalah daripada sumber pendapatan dan 

pemakanan yang halal dan baik. Hal ini kerana, pemakanan yang datang daripada 

sumber yang halal bukan sahaja dapat memberi manfaat kesihatan yang baik malahan 

dapat mempengaruhi akhlak dan tingkah laku individu yang memakannya  (Pg 

Norwidayawati, 2020: 173-174). Justeru itu, pembangunan dan pemerkasaan institusi 

kekeluargaan Islam adalah sangat penting agar anak-anak dapat menjadi masyarakat 

yang berguna dan sentiasa berfikiran positif bagi berdepan cabaran pada masa akan 

datang.  

1.2.2 Isu Hasil Pendapatan Tidak Halal yang Digunakan 

Isu penggunaan sumber pendapatan yang tidak halal merupakan antara perkara 

yang turut membimbangkan berlaku dalam kalangan masyarakat Islam sama ada sedar 

atau tidak sedar dalam usaha memperolehi sumber makanan. Menurut penyataan oleh 

bekas Timbalan Menteri di Jabatan Perdana Menteri, Datuk Dr. Asyraf Wajdi Dasuki 

dalam pengucapannya pada ‘Seminar on Zakat, Waqf And Sadaqa 2017’ di Kuala 

Lumpur, beliau menyatakan kebimbangannya mengenai masyarakat Islam yang lebih 

mementingkan aspek pemakanan yang halal berbanding sumber pendapatan. Beliau 

juga menyatakan kebimbangannya berkaitan hasil wang yang diperolehi untuk 

membeli makanan, sama ada ia datang dari sumber yang tidak benar seperti sumber 

riba, penyelewengan mahupun rasuah.  

Tuntasnya, sumber pendapatan yang halal serta bersih dan suci daripada 

sebarang elemen-elemen haram dan syubhah dapat menjamin rezeki yang diberkati 

dan memberi manfaat yang terbaik kepada umat Islam. Hal ini dapat disimpulkan 

bahawa sumber pendapatan halal juga merupakan salah satu aspek penting yang perlu 

diberi penekanan oleh semua umat Islam selari dengan penjagaan aspek pemakanan 

halalan tayyiban. Hal ini kerana, aspek pendapatan berkait rapat serta memberi kesan 

secara tidak langsung terhadap pemakanan berkonsepkan halalan tayyiban (Khairudin 

dan Mohammad Amir, 2020: 14; Mohamed Sharif dan Roslee, 2002: 64). Justeru itu, 

setiap individu muslim bertanggungjawab dan memainkan peranan penting dalam 

usaha mencari sumber yang  halal dan bersih kerana ajaran yang dituntut dalam agama 

Islam itu sendiri sangat mementingkan elemen kebersihan dan kesucian sumber yang 

halal dalam kehidupan (Siti Radhiah dan M. Shahrim, 2013: 31).  

1.2.3 Isu Kesan Pemakanan Halal dan Haram Terhadap Manusia 

Makanan merupakan salah satu keperluan asasi yang sangat penting untuk 

manusia. Makanan diperlukan manusia, haiwan, tumbuhan serta hidupan-hidupan laut 

bagi meneruskan kelangsungan hidup (Al-Tariqi, 1984: 6). Peningkatan populasi umat 

Islam di dunia telah menyebabkan permintaan yang tinggi terhadap pasaran produk-

produk halal (Marliana et al., 2015: 93). Oleh itu, perlunya diadakan kajian terhadap 

garis panduan serta undang-undang yang berkesan dalam usaha memastikan produk 

halal yang dihasilkan dan dipasarkan sentiasa memenuhi ketepatan yang telah 

digariskan dalam syariat Islam agar pengguna yang beragama Islam tidak akan lagi 

ragu dalam membuat pembelian.  

Agama Islam sangat menitikberatkan umatnya memelihara dua elemen penting 

yang berkait rapat dengan pemilihan makanan iaitu elemen halal dan baik (berkhasiat) 

(Norkumala, 2011: 1-3). Makanan yang baik tidak hanya mengfokuskan terhadap zat 

yang terkandung dalam makanan bahkan makanan juga turut menekankan aspek 

kebersihan serta kehalalannya (Noorfazreen dan Asmak, 2011: 40). Pemilihan 

makanan memainkan peranan dalam pembentukan akhlak manusia (Aemy Liza, 2014:

 7). Menurut seorang pendakwah bebas, Muhamad Abdullah Al-Amin menerusi 

Rancangan Pesona D’Zahra yang disiarkan di radio IkimFM, beliau menyatakan 

bahawa makanan dan rezeki mempengaruhi tingkah laku, perangai, hati, air muka dan 

juga keseluruhan kehidupan (Mazlina, 2014). Makanan juga dikatakan sangatlah 

mempengaruhi jiwa, sikap serta daripada pemakanan juga menentukan kelembutan 

atau kekasaran perwatakan seseorang individu (Hamka, 1990: 382).  

Di samping itu, pemilihan makanan berdasarkan hukum syarak yang telah 

ditetapkan Allah S.W.T. bukan sahaja dapat membantu menyihatkan tubuh badan 

manusia, namun dapat juga membantu dalam pembentukan rohani (Mohd Anuar dan 

Mohammad Aizat, 2016: 201). Aspek pemakanan berdasarkan konsep halalan 

tayyiban merupakan antara perkara yang difokuskan dalam proses perkembangan serta 

pembangunan seseorang individu muslim yang berlandaskan beberapa ayat-ayat suci 

al-Quran (Aemy Liza, 2014: 33-37).  

Menurut Al-Ghazali (1987: 6-8), amalan pemakanan yang halal dapat 

menambah cahaya keimanan dan doa akan dimakbulkan oleh Allah S.W.T., manakala, 

makanan yang haram pula akan menggelapkan hati manusia. Firman Allah S.W.T. 

dalam kitab-Nya: 

هُ تَ عْبُدُ  تُمْ اِيَّٰ نٓكُمْ وَاشْكُرُوْا لِِلِٰٓ اِنْ كُن ْ يَ ُّهَا الَّذِيْنَ آمَنُ وْا كُلُوْا مِنْ طيَبِٰٓتِ مَا رَزقَ ْ وْنَ يٰآ  

Maksudnya:  

“Wahai orang-orang yang beriman! Makanlah dari rezeki yang 
baik yang Kami berikan kepada kamu dan bersyukurlah kepada 

Allah, jika kamu hanya menyembah kepada-Nya”.  

(Surah al-Baqarah, 2: 172) 

Ibn Kathir (2005: 322-323) mentafsirkan ayat di atas bahawa Allah S.W.T. 

perintahkan hamba-Nya yang beriman agar makan makanan yang baik dari rezeki 

yang dikurniakan Allah serta sentiasa bersyukur di atas rezeki tersebut.  Makan 

makanan yang datang daripada sumber yang halal merupakan salah satu sebab doa 

dikabulkan serta ibadah diterima. 

Selain itu, Allah S.W.T. juga turut berfirman dalam ayat suci al-Quran yang 

lain bahawa:  

يَ ُّهَا الرُّسُلُ كُلُوْا مِنَ الطَّيبِٰٓتِ وَاعْمَلُوْا صَالِِاًۗ  تَ عْمَلُوْنَ عَليِْم  يٰآ ْ بِاَ     اِنِّٰ

Maksudnya:  

“Wahai para rasul! Makanlah dari (makanan) yang baik-baik, dan 
kerjakanlah kebajikan. Sungguh, Aku Maha Mengetahui apa yang 

kamu kerjakan”.  

(Surah al-Mu’minun, 23: 51) 

Tafsiran bagi ayat 51 surah al-Mu’minun adalah mengenai perintah Allah 

S.W.T. terhadap hamba-hamba-Nya yang diutus sebagai rasul agar memakan makanan 

yang halal serta melakukan amal salih. Hal ini dapat difahami bahawa pemakanan 

yang halal mendorong melakukan amal salih menurut tafsiran daripada Ibn Kathir 

(2005: 588-589). Oleh yang demikian, dapat difahami bahawa amalan pemakanan 

yang halal dan baik menjadi antara faktor doa dikabulkan, ibadah diterima serta 

mendorong seseorang melakukan amal salih 

Dalam konteks ini,  ibu bapa hendaklah sentiasa cakna, peka dan 

bertanggungjawab membuat pemilihan makanan berdasarkan syariat Islam yang 

mementingkan aspek halal dan baik (halalan tayyiban) serta meneliti segala isi 

kandungan bahan makanan, logo halal yang mendapat pengiktirafan oleh badan  

penguat kuasa halal di Malaysia dan luar negara, dan meneliti asal pembuatan produk 

makanan yang dibeli. Hal ini bertujuan memastikan tidak timbul sebarang keraguan 

terhadap produk makanan yang dibeli. Justeru, pemilihan makanan yang halal, 

berkhasiat serta bertepatan dengan garis panduan dan undang-undang pemakanan halal 

dilihat bukan sahaja dapat memberi impak yang besar terhadap kesihatan tubuh badan 

manusia, malahan turut berkepentingan dalam aspek pembangunan rohani. 

1.3 Objektif Kajian 

Secara umumnya, penyelidikan ini adalah bertujuan untuk mengkaji aplikasi 

halalan tayyiban dalam sumber pendapatan dan pemakanan penerima AKM di 

peringkat negeri-negeri yang terpilih. Berdasarkan permasalahan kajian yang 

dinyatakan di atas, kajian ini dilaksanakan bagi mencapai objektif-objektif tersebut: 

1. Mengkaji kaitan sumber pendapatan dan pemakanan halalan tayyiban dengan 

pembentukan akhlak anak-anak menurut al-Quran dan hadis. 

2. Mengkaji pemakanan halal berasaskan perundangan Malaysia. 

3. Menganalisis sumber pendapatan dan pemakanan halalan tayyiban yang 

diaplikasikan oleh penerima AKM peringkat negeri.  

1.4 Persoalan Kajian  

Antara beberapa persoalan kajian yang dapat dikemukakan dalam kajian ini 

adalah seperti berikut: 

1. Bagaimanakah sumber pendapatan dan pemakanan halalan tayyiban 

mempengaruhi pembentukan akhlak anak-anak menurut al-Quran dan hadis? 

2. Apakah perundangan halal yang diaplikasikan di Malaysia?



 

10 
 

3. Apakah sumber pendapatan dan pemakanan halalan tayyiban yang 

diaplikasikan oleh penerima AKM peringkat negeri? 

1.5 Kajian Lepas 

Terdapat pelbagai kajian-kajian terdahulu yang dilaksanakan mengenai 

kepentingan dan keberkesanan amalan pemakanan yang berteraskan konsep halalan 

tayyiban terhadap masyarakat. Penelitian terhadap kajian-kajian terdahulu mendapati 

bahawa kebanyakan pengkaji terdahulu lebih cenderung menumpukan fokus utama 

kajian terhadap makanan serta pemakanan berdasarkan konsep pemakanan Islam iaitu 

melalui konsep halalan tayyiban serta membincangkan pemakanan dalam aspek 

kesihatan tubuh badan manusia.  

Kajian yang dilakukan oleh Aemy Liza (2014) bertajuk ‘Hubungan Makanan 

dan Pemakanan Halalan Tayyiban dengan Akhlak’ lebih menumpukan kepada kajian 

dokumentasi serta kajian temu bual yang dilakukan terhadap pakar-pakar yang ahli 

dalam bidang perundangan Islam serta pakar-pakar bidang sains dalam usaha bagi 

mengenal pasti hubungkait di antara makanan dan amalan pemakanan yang bertepatan 

dengan konsep halalan tayyiban terhadap akhlak seseorang individu. 

Selain itu, menerusi kajian yang dilakukan oleh Mohamad Hafifi dan Nor’ 

Adha (2019) bertajuk ‘Tuntutan Mencari Makanan Halal dan Tayyiban Dalam Islam: 

Penguatkuasaannya Melalui Undang-Undang Semasa’ membahaskan mengenai 

kepentingan mencari makanan halal bagi umat Islam khususnya umat Islam di 

Malaysia. Kajian ini juga turut membahas mengenai tanggungjawab yang dimainkan 

oleh pihak-pihak industri khususnya industri makanan dalam usaha memastikan 

produk yang dikeluarkan adalah halal dan baik serta bertepatan dengan kehendak 

perundangan yang telah ditetapkan.



 

11 
 

Di samping itu, kajian yang dilaksanakan oleh Norkumala (2019) bertajuk 

‘Konsep Halalan Tayyiban dan Trend Pemilihan Makanan Umat Islam Kini’ 

membincangkan tentang pola pemakanan berteraskan konsep halalan tayyiban umat 

Islam terutamanya umat Islam yang berada di Malaysia serta mengkaji tahap kesihatan 

masyarakat Malaysia pada masa kini. 

Kajian sarjana terbaru yang dilakukan oleh Khairudin (2020) yang bertajuk 

‘Pemakanan Halalan Tayyiban Dalam Pembangunan Keluarga Mithali’ 

mengfokuskan kepada kepentingan sumber pendapatan dan pemakanan yang 

berteraskan konsep halalan tayyiban berdasarkan kajian temu bual terhadap penerima 

Anugerah Keluarga Mithali (AKM) di peringkat kebangsaan.  

Kesimpulannya, setelah menilai dan meneliti kajian-kajian terdahulu yang 

dibincangkan di atas berbeza dengan kajian ini di mana kajian ini lebih memberi fokus 

utama terhadap sumber pendapatan dan pemakanan berteraskan konsep halalan 

tayyiban penerima AKM di peringkat negeri bagi negeri-negeri yang terpilih iaitu 

terdiri daripada negeri Perak, Terengganu dan Johor. Kajian ini bertujuan bagi 

mengkaji serta memahami dengan lebih jelas mengenai sumber pendapatan dan 

pemakanan yang diaplikasikan oleh penerima AKM sehingga mampu membentuk 

institusi kekeluargaan Islam yang cemerlang serta seimbang dalam pelbagai aspek 

kehidupan. 

1.6 Kerangka Teoritikal dan Konseptual Kajian 

Kajian kerangka teoritikal memberikan gambaran mengenai satu set variabel 

berkait rapat antara satu sama lain yang dikesan berlaku dalam keadaan-keadaan 

tertentu serta pada kekerapan atau frekuensi yang menunjukkan sesuatu yang sedang 

berlaku (Mildred dan Shuki, 2007: 129). Kefahaman yang menyeluruh mengenai 

pendapatan dan pemakanan berdasarkan konsep halalan tayyiban dalam kerangka 

teoritikal kajian ini diperolehi daripada kajian analisis dokumentasi. Hasil daripada 

data-data atau maklumat-maklumat yang diperolehi melalui kajian analisis 

dokumentasi ini membantu serta menjadi panduan semasa proses kajian temu bual 

secara FGD dilaksanakan terhadap para responden yang terlibat. 

Selain itu, kerangka konseptual pula merupakan hubungkait di antara konsep-

konsep yang telah dibangunkan hasil daripada kajian terdahulu yang dijadikan sebagai 

panduan dalam melakukan penelitian (Zakariah et al., 2020: 104). Menurut Mildred 

dan Shuki (2007: 129), melalui kerangka konseptual tersebut pengkaji dapat 

memahami keseluruhan kajian secara sistematik dengan melakukan proses kajian 

secara jelas. Oleh yang demikian, teori-teori yang diaplikasikan dalam kerangka 

teoritikal, persoalan kajian, objektif kajian serta sorotan literasi disusun sebagai rangka 

yang khusus bagi kajian yang dijalankan (Mohammad Amir, 2015: 14). Justeru, 

kerangka konseptual yang dihasilkan bertujuan memberikan gambaran yang 

menyeluruh mengenai kajian ini yang membahaskan tentang sumber pendapatan dan 

pemakanan halalan tayyiban yang diaplikasikan oleh penerima AKM. Berikut 

merupakan paparan kerangka teoritikal dan kerangka konseptual kajian: 

1.6.1 Kerangka Teoritikal Kajian  

 

Rajah 1.1       Kerangka teoritikal kajian. 

1.6.2 Kerangka Konseptual Kajian 

 

 

 

 

 

 

 

 

 

 

 

 

 

 

 

 

  

 

Rajah 1.2       Kerangka konseptual kajian. 

Prinsip Halalan Tayyiban (Mohammad Amir, 2016: 
180) 

1.7 Kepentingan Kajian 

Secara umumnya, keluarga merupakan sebuah institusi yang penting dalam 

membentuk masyarakat yang sejahtera dan harmoni. Dalam pada itu, masih terdapat 

pelbagai pengaruh negatif yang mengganggu keberkesanan institusi sesebuah keluarga 

dalam membentuk masyarakat yang harmoni seperti masalah-masalah sosial 

dikalangan remaja pada masa kini. Hal ini menarik minat pengkaji untuk menjalankan 

kajian dari sudut keberkesanan sumber pendapatan dan pemakanan halalan tayyiban 

yang diaplikasikan oleh penerima AKM di peringkat negeri. Kepentingan kajian ini 

diharapkan dapat membantu sedikit sebanyak beberapa pihak dari segi: 

i. Memberi sumbangan maklumat baru mengenai kepentingan sumber 

pendapatan dan pemakanan yang berteraskan konsep halalan tayyiban 

terhadap pembentukan masyarakat yang cemerlang. 

ii. Menjadi garis panduan kepada badan-badan kerajaan dan badan-badan bukan 

kerajaan (NGO) yang berkaitan pembangunan institusi kekeluargaan Islam. 

iii. Menjadi panduan kepada institusi keluarga dalam membentuk masyarakat 

yang cemerlang, harmoni dan seimbang dalam setiap aspek kehidupan. 

iv. Menjadi bahan rujukan kepada para penyelidik lain dalam bidang pengajian 

Islam bagi kegunaan kajian-kajian akan datang. 

v. Memberi nilai tambah terhadap pelbagai pihak misalnya kepada ibu bapa, 

para pendidik, ahli-ahli pendakwah, ahli-ahli akademik, agensi-agensi 

kerajaan dan bukan kerajaan serta kepada pemimpin masyarakat dalam usaha 

mendidik anak-anak sejak kecil mengenai kepentingan sumber pendapatan 

dan pemakanan berteraskan konsep halalan tayyiban. 

Akhir sekali, kajian ini diharapkan dapat memberi kebaikan terhadap semua 

pihak dan menjadi garis panduan dalam usaha membentuk sebuah generasi muda yang 

cerdas jasmani dan rohani serta cemerlang di dunia dan akhirat.  

1.8 Skop Kajian 

Kajian ini menggunakan reka bentuk kajian kualitatif sepenuhnya bagi 

mengkaji aplikasi halalan tayyiban dalam sumber pendapatan dan pemakanan 

penerima Anugerah Keluarga Mithali (AKM) di peringkat negeri. Terdapat beberapa 

skop kajian yang dijadikan sebagai panduan dalam melakukan kajian ini.  

Bagi kajian analisis dokumentasi, kajian ini melibatkan proses pengumpulan 

data berkaitan dengan fokus utama kajian iaitu berkenaan aplikasi sumber pendapatan 

dan pemakanan berdasarkan konsep halalan tayyiban serta penelitian terhadap 

dokumen-dokumen yang berkaitan. Dalam hal ini, pengkaji memilih untuk 

menganalisis data-data serta maklumat penting berkaitan dengan skop utama kajian 

iaitu sumber pendapatan dan pemakanan berteraskan konsep halalan tayyiban. Hal ini 

kerana aspek pendapatan iaitu dalam segi rezeki yang diperolehi serta pemakanan yang 

menepati konsep halalan tayyiban yang ditetapkan dalam syariat Islam merupakan 

salah satu faktor yang memberi kesan terhadap perkembangan fizikal dan rohani 

terhadap seseorang individu (Khairudin, 2020: 33). Kajian analisis dokumentasi ini 

dilakukan terhadap dalil-dalil ayat suci al-Quran, hadis-hadis Nabi SAW serta 

dilakukan terhadap kajian-kajian lepas yang berkenaan. Pemilihan variasi dokumen-

dokumen yang dianalisis dalam kajian ini adalah bertujuan membandingkan perbezaan 

data-data serta maklumat yang diperolehi berkaitan dengan kajian yang dilakukan 

pengkaji. 

Seterusnya, kajian ini juga melibatkan penerima Anugerah Keluarga Mithali 

(AKM) di peringkat negeri. Penerima AKM tersebut dipilih untuk dijadikan sebagai 

responden utama bagi kajian temu bual yang dijalankan. Kajian temu bual ini lebih 

mengfokuskan kepada skop amalan sumber pendapatan dan pemakanan halalan 

tayyiban yang diaplikasikan oleh penerima AKM sekeluarga sehingga berjaya 

membina sebuah keluarga yang cemerlang dan diberi penganugerahan tersebut. 

Responden-responden yang terpilih adalah daripada negeri Perak, Terengganu dan 

Johor. Pemilihan bagi ketiga-tiga negeri tersebut adalah disebabkan hanya tiga negeri 

ini sahaja yang mengadakan penganugerahan keluarga mithali terhadap keluarga-

keluarga cemerlang. Sebanyak tiga keluarga penerima AKM yang terlibat bagi setiap 

negeri-negeri yang terpilih dalam kajian ini bagi mendapatkan maklumat dengan lebih 

mendalam dan tepat.  

Terdapat perbezaan garis masa antara penerima AKM yang terpilih daripada 

ketiga-tiga negeri tersebut. Responden yang terpilih dalam kajian ini terdiri daripada 

penerima AKM dalam rangka tahun 2010 sehingga 2020. Responden yang terpilih 

daripada negeri Perak merupakan penerima daripada tahun 2017, 2018 dan 2019. Bagi 

penerima AKM negeri Terengganu pula terdiri daripada penerima dalam tahun 2018, 

2019, dan 2020. Manakala, penerima AKM bagi negeri Johor pula terdiri daripada 

tahun 2010, 2012, dan 2015. Perbezaan garis masa penerima AKM yang dipilih adalah 

disebabkan keterbatasan mendapatkan maklumat penerima AKM daripada pihak yang 

terlibat iaitu pihak Jabatan Agama Islam Negeri Perak dan Johor serta Yayasan 

Pembangunan Keluarga Terengganu. Oleh yang demikian, garis masa bagi penerima 

AKM yang terpilih tidak dapat diseragamkan oleh pengkaji dalam kajian ini. 

Kajian temu bual ini dilaksanakan di kediaman responden atau ditempat yang 

dicadangkan oleh responden sendiri mengikut keselesaan responden. Lokasi kajian 

temu bual yang dilakukan terhadap responden yang terpilih dari negeri Perak diadakan 

di daerah Kampung Sungai Betul (Bagan Datoh), Slim River dan di Universiti 

Kebangsaan Malaysia (UKM Bangi). Bagi responden yang terpilih daripada negeri 

Terengganu pula diadakan di Perniagaan Simen Tenaga Desa Sdn. Bhd. (Marang), 

Kampung Semanyor (Kemaman), dan Kampung Sungai Derhaka (Kuala Terengganu). 

Responden yang terpilih daripada negeri Johor pula beralamat Kampung Sawah Datuk 

(Mersing), Kampung Parit Sonto (Batu Pahat), dan Batu 17, Ayer Hitam (Muar). 

Kajian temu bual bersama-sama responden yang terpilih dilakukan selama dua minggu 

iaitu bermula 27 Mac 2021 sehingga 6 April 2021. 

Rumusannya, hasil daripada analisis dan perbincangan data-data yang 

diperolehi menerusi dua skop utama fokus kajian dalam penyelidikan ini secara tidak 

langsung menjelaskan serta meluaskan lagi kefahaman pengkaji terhadap kajian yang 

dilakukan.  

1.9 Definisi Operasional Kajian  

Berdasarkan penyataan Sabitha Marican (2005: 59), pengertian bagi definisi 

operasional dapat dinyatakan sebagai sebuah definisi yang dijelaskan oleh para 

pengkaji bagi mengklasifikasikan pemboleh ubah yang dimanipulasikan, pemboleh 

ubah yang hendak diuji atau responden yang digunakan dalam kajian yang 

dilaksanakan penyelidik. Dalam kajian ini, terdapat enam istilah utama yang diberi 

tumpuan iaitu, ‘Pendapatan’, ‘Pemakanan’, ‘Halalan Tayyiban’, ‘Keluarga’ dan 

‘Mithali’. Definisi operasional bagi istilah-istilah tersebut bertujuan bagi memberi 

gambaran jelas berkaitan kajian yang dilakukan serta memahami setiap daripada 

istilah-istilah yang dibincangkan semasa melakukan kajian ini. 

1.9.1 Pendapatan 

Maksud pendapatan menurut (Kamus Dewan Bahasa Edisi Ke-4, 2005: 830) 

ialah merupakan gaji yang diperolehi dalam tempoh masa yang tertentu hasil daripada 

pekerjaan yang dilakukan. Pendapatan juga merupakan mata pencarian yang 

diperolehi oleh seseorang. Sumber pendapatan yang diaplikasikan o leh penerima 

AKM dikaji dalam kajian ini bertujuan bagi meneliti serta memahami hubungkait 

sumber pendapatan dan pemakanan yang diaplikasikan dalam kehidupan seharian.   

1.9.2 Pemakanan 

Pemakanan dapat didefinisikan sebagai satu kaedah atau perbuatan dalam 

membuat pemilihan makanan untuk dimakan (Kamus Dewan Bahasa Edisi Ke-4, 

2005: 2628). Berdasarkan penulisan Che Wan Jasimah (2000: 14-19), pemakanan juga 

bermaksud sains yang berhubung rapat dengan zat-zat atau khasiat atau nutrien yang 

terkandung dalam makanan. Pemakanan juga merupakan satu proses di mana tubuh 

menggunakan makanan yang mengandungi nutrien-nutrien yang bermanfaat kepada 

tubuh badan manusia. Kajian ini dilakukan bagi mengkaji pemilihan jenis-jenis 

makanan yang dipilih dalam keluarga penerima AKM peringkat negeri.  

1.9.3 Halalan Tayyiban  

Halalan merupakan perkataan yang berasal daripada kalimah bahasa Arab iaitu 

halla, yahillu dan hilla yang bermaksud membolehkan, membebaskan serta terurai 

(Muchtar Ali, 2016: 291-292). Berdasarkan kamus Lisan al-Arab, kalimah bahasa 

Arab tersebut juga bermaksud melepaskan, membebaskan, membolehkan, 

membubarkan atau bukan dari sesuatu yang haram (Ibn Manzur, t.t.: 143). Menurut 

Mohamad Hafifi dan Nor’ Adha (2019: 234), halal merupakan kalimah daripada al-

Quran yang membawa maksud dibenarkan atau disahkan disisi syariat Allah S.W.T.  

Perkataan tayyiban pula berasal daripada kalimah taba, tayyibah, tayyibat atau 

tuuba yang bererti baik atau elok atau sesuatu yang berlawanan dengan buruk (Alias 

et al., 2013: 16). Perkataan tayyib seringkali disebut dalam al-Quran dan ianya 

membawa maksud sesuatu yang baik, bersih, suci dan berkualiti (Khairul Anuwar, 

2019: 99). Bagi istilah tayyibat pula, membawa maksud kepada sesuatu yang 

semestinya halal selain ditakrifkan sebagai sesuatu yang baik (Al-Ghazali, 2001: 84). 

Menurut Siti Radhiah dan Shahrim (2013: 35), istilah bagi kalimah toyyiba bermaksud 

makanan yang halal serta diperolehi daripada sumber yang diyakini halal dan juga 

melalui usaha yang halal. Istilah ini juga didefinisikan sebagai makanan yang selamat 

bagi meningkatkan tahap kesihatan.  

Oleh yang demikian, berdasarkan definisi yang telah dihuraikan di atas, 

kalimah ‘halalan tayyiban’ dapat disimpulkan sebagai sesuatu yang halal lagi baik, 

bersih, suci dan selamat untuk digunakan (Siti Radhiah dan Shahrim, 2013: 35). 

Pengertian halalan tayyiban juga mengambil kira segala kelebihan fizikal dan rohani 

sesuatu produk kepada manusia. Dalam hal ini, produk halalan tayyiban dapat 

didefinisikan sebagai produk yang dibenarkan untuk dimakan serta dapat memberi 

manfaat kepada tubuh badan manusia (Sazelin dan Safiah, 2015: 118).  

1.9.4 Keluarga 

Maksud bagi istilah keluarga dalam kajian ini menurut Kamus Dewan Bahasa 

Edisi Ke-4 (2005: 1927) ialah merupakan orang-orang yang mempunyai pertalian atau 

perhubungan antara satu sama lain disebabkan perkahwinan mahupun pengambilan 

saudara angkat. Berdasarkan kamus ini juga, keluarga merupakan seisi rumah tangga 

yang terdiri daripada suami, isteri berserta anak-anak.  

Dalam kajian ini, responden yang terlibat dipilih daripada keluarga penerima 

Anugerah Keluarga Mithali (AKM) peringkat negeri. Keluarga penerima anugerah 

yang terlibat terdiri daripada suami (penerima anugerah) dan isteri berserta anak-anak 

penerima anugerah.  

1.9.5 Mithali 

Menurut Kamus Dewan Bahasa Edisi ke-4 (2005: 2776), mithali bermaksud 

misali dalam bahasa Melayu. Maksud misali ialah berkait rapat dengan seseorang yang 

dijadikan sebagai teladan atau contoh untuk diikuti. Oleh itu, dalam kajian ini keluarga 

mithali merupakan keluarga bahagia dan cemerlang yang dijadikan sebagai contoh 

atau teladan kepada masyarakat dalam pembentukan keluarga yang cemerlang di dunia 

dan akhirat.  

1.10 Metodologi Kajian 

‘Metodologi’ dapat didefinisikan sebagai sistem yang merangkumi kaedah-

kaedah serta prinsip-prinsip yang digunakan dalam sesuatu kegiatan, disiplin dan 

sebagainya (Kamus Dewan Edisi Ketiga, 1994: 887). Selain itu, metodologi kajian 

juga bermaksud kaedah bagi mengumpul data atau digunakan untuk menganalisis data 

(Ahmad, 2006: 42). Dalam sesebuah kajian, metodologi merupakan aspek yang perlu 

diberi penekanan oleh setiap pengkaji yang akan menjalankan penyelidikan. 

Metodologi kajian memainkan peranan yang sangat penting bagi memperolehi serta 

menganalisis hasil dapatan kajian yang dilakukan. Metodologi kajian yang jelas dan  

lengkap dapat membantu memperolehi dapatan kajian yang mampu menjawab segala 

persoalan yang dikemukakan serta membantu pengkaji membuat kesimpulan kajian 

dengan baik. Oleh yang demikian, topik-topik seterusnya membincangkan dan 

menghuraikan secara terperinci mengenai metodologi kajian yang diaplikasikan oleh 

pengkaji dalam kajian ini bagi menghasilkan kajian yang baik dan berkualiti. 

1.10.1 Reka Bentuk Kajian 

Reka bentuk kajian didefinisikan sebagai rancangan, struktur, dan strategi yang 

bertujuan bagi menjawab persoalan kajian dan mengawal varian (Kerlinger, 1978: 

300-301). Reka bentuk kajian memainkan peranan yang sangat penting sebagai 

panduan bagi membantu pengkaji menjawab segala persoalan yang dikemukakan 

berkaitan dengan kajian yang dilakukan. Oleh itu, reka bentuk kajian yang digunakan 

dalam penyelidikan ini adalah berbentuk kajian kualitatif yang dilaksanakan dengan 

menggunakan metode Grounded Theory (GT) bagi membantu menjawab persoalan 

dan permasalahan yang telah dikemukakan pengkaji dalam kajian ini. 

1.10.2 Kajian Kualitatif   

Kajian yang dijalankan dalam penyelidikan ini adalah berlandaskan kajian 

kualitatif. Kajian kualitatif yang dijalankan memerlukan pemerhatian yang teliti oleh 

pengkaji (Kean Hua, 2016: 18). Pengumpulan data yang dilakukan oleh pengkaji 

dalam metode kajian bersifat kualitatif ini adalah melalui pengumpulan data-data 

primer yang dikumpulkan daripada hasil analisis dokumentasi iaitu daripada penelitian 

terhadap teks-teks al-Quran, kitab-kitab tafsir, hadis Nabi SAW serta berdasarkan 

penyelidikan terdahulu. 

Selain itu, kajian berorientasikan kajian kualitatif yang digunakan dalam kajian 

ini juga tertumpu kepada responden dengan cara menemu bual beberapa orang 

responden bagi menguatkan lagi dapatan kajian yang diperolehi melalui kajian ini. 

Data yang dikumpulkan adalah berdasarkan pemerhatian, temu bual, perbincangan 

berkumpulan, melalui analisis dokumentasi dan sebagainya (Kamarul Azmi, 2012: 4). 

Di samping itu, Mohammad Amir (2015: 82) juga turut menyatakan bahawa kajian 

yang berorientasikan kajian kualitatif semakin digunakan dalam pelbagai bidang 

khususnya bidang-bidang yang menggunakan kaedah kajian temu bual, kajian analisis 

dokumentasi serta melalui kaedah pemerhatian. Justeru itu, kajian kualitatif yang 

digunakan dalam kajian ini adalah berdasarkan subjek serta skop kajian.  

1.10.3 Teori Beralas (Grounded Theory (GT)) 

Kaedah penelitian berdasarkan teori beralas (Grounded Theory-GT) telah 

diperkenalkan oleh dua orang sosiologi iaitu Glaser dan Strauss pada tahun 1967 

menerusi penulisan mereka dalam buku yang bertajuk ‘The Discovery of Grounded 

Theory: Strategies for Qualitative Research’. Kajian berdasarkan metode teori beralas 

(Grounded Theory-GT) dapat didefinisikan sebagai: 

“…researcher attempts to derive a general, abstract theory of a 
process, action, or interaction grounded in the views of participants 
in a study”. 

(Creswell, 2003: 14) 

Selain itu, Strauss dan Corbin (1990: 23) juga turut membahaskan maksud 

grounded theory (GT) seperti berikut: 

“GT is one that inductively derived from the study of the phenomenon 
it represents. It’s discovered, developed, and  provisionally verified 
through systematic data collection and analysis data pertaining to 

that phenomenon. Therefore, data collection, analysis, and theory 
stand in reciprocal relationship with each other. One does not begin 
with a theory, then prove it. Rather, one begins with an area of study 
and what is relevant to that area is allowed to emerge”. 

 

Di samping itu, Strauss dan Corbin (1994: 273-274) juga turut menambah 

menerusi penulisannya dalam ‘Grounded Theory Methodology: An Overview’ 

bahawa: 

“In this approach, researchers are responsible for developing other 
theories that emerge from observing a group. The theories are 
‘grounded’ in the group’s observable experiences, but researchers 
add their own insight into why those experiences exist. In essence, 

grounded theory attempts to reach a theory or conceptual 
understanding through stepwise, inductive process”.  
 

Secara ringkasnya, berdasarkan penjelasan-penjelasan di atas dapat difahami 

bahawa metode teori beralas (Grounded Theory (GT)) ini merupakan suatu metode 

dimana teori dibangunkan hasil analisis secara induktif data sebuah fenomena yang 

dikaji dan bukanlah terhasil daripada teori-teori yang sedia (Zalmizy, 2014: 3). 

Menurut Williams (2007: 69), data yang diperolehi adalah daripada beberapa sumber 




